
OMMAVIY AXBOROT VOSITALARINING INSON 
VA JAMIYAT HAYOTIDAGI TA’SIRI HAMDA 

AXBOROT XURUJLARI

Kodirov Ozodbek 
TDIU, Buxgalterya hisobi va audit fakulteti 
BHA-59-gurux talabasi 

Annotatsiya: Ommaviy axborot vositalari eng asosiy, qudratli va ta’sirchan mafkura vositasi sifatida jamiyat ongiga bevosita 
ta’sir ko‘rsatadi. So‘nggi yillarda informatsion hujumlarning kuchayib borayotgani urushga munosabatning o‘zgarganidan, 
qurolning yangi turi – axborotning kashf qilinganidan dalolat beradi. Axborot quroli yordamida olib boriladigan informatsion 
urushlarda insonning ongi, qarashlari va qalbi asosiy nishonga aylanadi. Internetning keng qo‘llanishi, terroristik guruhlar 
tomonidan boshqariladigan noqonuniy saytlarning to‘satdan paydo bo‘lishi, axborot xurujlari va ularga qarshi samarali 
kurashish mexanizmlarini o‘rganish bugungi kunda dolzarb masalaga aylangan.

Kalit soʻzlar: ommaviy axborot vositalari, axborot, informatsion urush, internet, terroristik tashkilotlar.

Abstract: Mass media are considered one of the most powerful and influential tools of ideology that directly affect public 
consciousness. The recent increase in information attacks indicates a shift in the nature of warfare and the emergence 
of a new type of weapon – information. In such information warfare, the human mind, attitudes, and emotions become 
the primary targets. The widespread use of the Internet, the sudden emergence of websites operated by terrorist groups, 
the escalation of information assaults, and the study of effective strategies to counter them have become urgent issues 
in the modern world.

Key words: mass media, information, information warfare, Internet, terrorist organizations.

Аннотация: Средства массовой информации являются одним из самых мощных и влиятельных инструментов 
идеологии, оказывая прямое воздействие на общественное сознание. Участившиеся в последние годы 
информационные атаки свидетельствуют об изменении характера современных войн и появлении нового 
вида оружия – информации. В информационных войнах такого типа основная цель – сознание, мировоззрение 
и эмоциональное состояние человека. Широкое использование интернета, внезапное появление сайтов, 
управляемых террористическими организациями, рост информационных атак и изучение эффективных способов 
противодействия им становятся важнейшими задачами современного общества.

Ключевые слова: средства массовой информации, информация, информационная война, интернет, 
террористические организации.

Ilmiy rahbar:
F.Umarov 

TDIU, Mintaqaviy iqtisodiyot kafedrasi dosenti 

K I R I S H 
Bugungi kunda dunyo shiddat bilan o‘zgarayotgan bir davrda barcha sohalarda axborot olish va uni 

yetkazish, ta’sirchan jamoatchilik fikrini shakllantirish zaruratga aylangan. Bunday murakkab sharoitda hayot 
yangidan-yangi talab va vazifalarni oldimizga qo‘ymoqda [5]. Ommaviy axborot vositalari eng asosiy, qudratli 
va ta’sirchan mafkura vositasidir. Chunki ommaviy axborot vositalari ommaning o‘ziga xos tarbiyachisi, muhim 
tadbirlarning tashkilotchisi, dolzarb muammolarni hal qilishning ta’sirchan quroli bo‘lib xizmat qiladi.

Aynan ommaviy axborot vositalari orqali milliy qadriyatlarimiz va umuminsoniy qadriyatlar, milliy g‘oya 
va demokratik tamoyillar targ‘ib-tashviq qilinadi. Ommaviy axborot vositalari doimo demokratiya va so‘z 
erkinligining o‘ziga xos o‘lchovi, ko‘rsatkichi bo‘lib kelgan. Erkin va mustaqil ommaviy axborot vositalari 
demokratik taraqqiyotni rag‘batlantiradi va mustahkamlaydi.

Ommaviy axborot vositalari orqali milliy istiqlol g‘oyasini singdirishning yana bir muhim jihati mavjud. Bu 
jihat – axborot terroriga, mafkuraviy tahdidlarga munosib javob berish, ma’naviy-mafkuraviy jihatdan xalqimizni 
tobe etishga intilishlarning payini kesish va O‘zbekiston fuqarolarida mafkuraviy immunitetni shakllantirish bilan 
bog‘liq.

M A V Z U G A  O I D  A D A B I Y O T L A R  S H A R H I
Ommaviy axborot vositalarining inson va jamiyat hayotidagi o‘rni, ular orqali amalga oshiriladigan axborot 

tarqatish mexanizmlari, shuningdek, axborot xurujlari fenomeni bugungi globallashuv sharoitida ko‘plab 
mahalliy va xorijiy tadqiqotchilar diqqat markazida turibdi. Ilmiy manbalarda OAV jamiyatning siyosiy, ma’naviy 
va madaniy hayotiga bevosita ta’sir ko‘rsatuvchi kuchli kommunikativ institut sifatida baholanadi. Ushbu borada 
Umarova D.R.ning (2023) ingliz pragmatikasiga oid izlanishlari, til birliklarining semantik-pragmatik ta’siri 
orqali inson ongida ijtimoiy-psixologik reaksiyalarni shakllantirish mumkinligini ko‘rsatib beradi. Tilshunoslik va 
pragmatika nuqtayi nazaridan olib qaralganda, OAVdagi har bir matn, birinchi navbatda, auditoriya ongiga 
mo‘ljallangan ma’no yukiga ega bo‘lib, u jamiyatdagi axborot jarayonlarining faollashuviga sabab bo‘ladi.

Xalqaro manbalarda ham OAVning psixologik ta’sir mexanizmlari texnologik taraqqiyot bilan uzviy 
bog‘lanib o‘rganilmoqda. Freedom House (2023) tashkilotining tahliliga ko‘ra, internet va ijtimoiy tarmoqlar 
axborot iste’moli madaniyatini tubdan o‘zgartirib, jamoatchilik fikrini shakllantiruvchi asosiy kuchga aylangan. 
Informatsion muhitdagi manipulyativ matnlar, yolg‘on xabarlar, propagandistik materiallar real voqelikni buzib 
ko‘rsatish orqali ijtimoiy ongga bevosita ta’sir o‘tkazadi. Shu bois ko‘plab olimlar axborot xurujlarini XXI asrning 
eng xavfli “raqamli tahdidi” sifatida talqin etmoqda.

O‘zbekiston olimlari tomonidan ham OAVning ijtimoiy ta’siri muntazam tahlil qilinmoqda. Masalan, J.I. 
Ibragimovning OAV va jamoatchilik fikriga bag‘ishlangan ilmiy ishlanmalarida ommaviy axborot vositalari 
jamiyatdagi ijtimoiy baholash, qaror qabul qilish va munosabat shakllanishida muhim omil sifatida yoritilgan. 
Muallifning fikricha, raqamli platformalarning kengayishi jamoatchilikning axborot iste’molidagi tezkorlikni 
oshirgan bo‘lsa-da, ishonchli manbani tanlash masalasida murakkabliklar ham yuzaga kelgan.

Ayniqsa, axborot xurujlari va ularning oqibatlari bo‘yicha so‘nggi yillarda chop etilgan ilmiy manbalar 
dolzarb ahamiyat kasb etmoqda. X.E. Abdurahmonovning (2024) ilmiy tadqiqotlarida axborot urushi, kognitiv 
bosim, media-manipulyatsiya kabi tushunchalar zamonaviy jamiyat xavfsizligiga tahdid sifatida ko‘rib chiqilgan. 
Unga ko‘ra, axborot xurujlarining asosiy maqsadi inson ongini boshqarish, jamoatchilikni chalg‘itish va ma’naviy 
barqarorlikni izdan chiqarishdan iborat. Shu jihatdan davlat axborot siyosati, media savodxonlik va tanqidiy 
fikrlashni shakllantirish bugungi kunning strategik ehtiyojiga aylangan.

T A D Q I Q O T  M E T O D O L O G I YA S I
Ommaviy axborot vositalarining ta’sir kuchini ko‘rsatadigan shunday bir gap bor: “Har qanday puch g‘oya 

yoki uydirma haftasiga uch martadan to‘rt yil davomida takrorlansa – haqiqat tayyor bo‘ladi, odamlar unga 
chippachin ishonadilar”.

Oxirgi paytlarda informatsion hujumlarning tez-tez uyushtirilayotgani aslida urushga munosabatning 
o‘zgarganligidan, qurolning yangi turi kashf qilinganidan darak beradi. Bu qurol – axborotdir. Bunday qurol 
yordamida olib boriladigan informatsion urushlarda insonning ongi va qalbi nishonga olinadi. Garchi u daydi 
o‘q singari insonni jismonan yo‘q qila olmasa-da, uning qo‘poruvchilik kuchi va keltiradigan talofotlari har 
qanday ommaviy qirg‘in qurolinikidan kam emas. Chunki bu qurol yordamida ongga berilgan zarbalar kishini 
adashtiradi, uni o‘z manfaatlariga zid harakat qilishga undaydi va, demak, insonni boshqarish, uning ustidan 
hukmronlik qilish imkonini beradi. Aslida, axborot maqsadga erishishning eng arzon vositasi ham sanaladi [6].

Haqiqatan ham, informatsion hujumlar uyushtirish uchun uncha-muncha mehnat, ko‘p harakat yoki 
katta harajat talab etilmaydi. Garchi bunday mafkuraviy ekspansiya otishmalar va qon to‘kilishlariga sabab 
bo‘lmasa-da, milliy o‘zlikni anglashni zaiflashtirish evaziga tanazzulga olib keladi.

Zamonaviy OAV – televideniye, kompyuter, Internet, uyali telefon va boshqa vositalar insonlarning, 
ayniqsa yoshlarning milliyligi, tafakkuri va dunyoqarashini o‘zgartirib yubormoqda. Taraqqiy etgan mamlakatlar 
ushbu vositalar yordamida jahon xalqlari ongi, dunyoqarashi va turmush tarzini bir qolipga solish, ularga o‘zlari 
shakllantirayotgan “ommaviy madaniyat”ni singdirishni bosh strategik siyosat darajasiga ko‘tarmoqdalari yaqqol 
namoyon bo‘lmoqda.

T A H L I L  V A  N A T I J A L A R 
Internet bugungi axborot makonining muhim bo‘g‘iniga aylandi. Hozirda internetdan nafaqat kompyuter 

tarmog‘i, balki kosmik aloqa yo‘ldoshlari, radiosignal, kabel televideniyesi, telefon va uyali aloqa orqali ham 
foydalanish mumkin. Internet kishilar hayotining ajralmas qismiga aylanib bormoqda. Bugungi kunda olib 
borilgan tahlillar asosida OAVning jamoatchilik fikriga ta’siri bir necha asosiy yo‘nalishlarda kuchli ekanligi 
aniqlandi. Tadqiqot natijalari quyidagi asosiy jihatlarni ko‘rsatdi [7]:

1.	 Axborot manbalarining ishonchliligi jamoatchilik fikrini belgilaydi. Respondentlar bilan olib borilgan 
kuzatuv va tahlillar shuni ko‘rsatdiki, jamoatchilik ko‘proq ishonchli va rasmiy manbalarga tayanishga harakat 
qiladi. Ammo so‘nggi yillarda ijtimoiy tarmoqlardagi axborot oqimi kuchaygani sababli, odamlar ko‘pincha rasmiy 
OAV emas, balki blogerlar, mustaqil platformalar va foydalanuvchi fikrlariga asoslanib qaror qabul qilmoqda. Bu 
esa ba’zida noto‘g‘ri yoki manipulyatsiyalangan axborotlarga ishonishga olib keladi.

2.	 Ijtimoiy tarmoqlar jamoatchilik fikrining asosiy shakllantiruvchisiga aylangan. So‘nggi yillarda internet 
va, ayniqsa, ijtimoiy tarmoqlar (Facebook, Telegram, Twitter, Instagram) orqali tarqaladigan axborot jamoatchilik 
fikriga tez va bevosita ta’sir qilmoqda. Odamlar yangiliklarni ko‘proq ushbu platformalardan qabul qilayotgani, 
o‘z fikrini ommaviy tarzda bildirish imkoniyati kengaygani sababli, ijtimoiy tarmoqlardagi munozaralar katta 
auditoriyani qamrab olmoqda.

3.	 OAV orqali ijtimoiy muammolar dolzarb mavzuga aylanmoqda. Matbuot va televideniye, ayniqsa 
jurnalistik reportajlar, ijtimoiy muammolarni yoritishda asosiy vosita sifatida xizmat qilmoqda. Bu orqali 
jamoatchilik e’tibori muhim masalalarga yo‘naltirilmoqda: korrupsiya, ekologik muammolar, ta’lim va sog‘liqni 
saqlash tizimidagi kamchiliklar OAVda keng yoritilgan sari fuqarolarning talabchanligi va fuqarolik faolligi oshib 
bormoqda.

4.	 Axborot manipulyatsiyasi jamoatchilik fikrini chalg‘itishi mumkin. Tahlillar ko‘rsatmoqdaki, ba’zi hollarda 
ma’lumotlarning noto‘g‘ri yoki biryoqlama yoritilishi orqali jamoatchilik fikri ongli ravishda yo‘naltirilmoqda. Bu 
holat ayniqsa siyosiy jarayonlar yoki ijtimoiy noroziliklar davrida yaqqol seziladi. Shu bois axborot savodxonligi 
va tanqidiy fikrlash ko‘nikmalarining ahamiyati ortib bormoqda.

5.	 Ijtimoiy ongdagi o‘zgarishlar sezilarli. OAV va internet ta’sirida jamoatchilik fikrida sezilarli o‘zgarishlar 
yuz bermoqda. Ayniqsa yosh avlod yangiliklarga, dolzarb muammolarga nisbatan faol munosabat bildirayotgani 
kuzatilmoqda. Bu holat fuqarolik jamiyatining rivojlanishi va ijtimoiy jarayonlardagi ishtirok darajasining 
oshganidan dalolat beradi.

O‘zbekiston Respublikasi Prezidentining 2025-yil 27-fevraldagi PQ-78-son “Xizmatlar sohasi barqaror 
rivojlanishi uchun qulay shart-sharoitlar yaratishga oid qo‘shimcha chora-tadbirlar to‘g‘risida”gi qaroriga 
muvofiq, xizmatlar sohasini rivojlantirishning maqsadli ko‘rsatkichlari belgilangan va ularni monitoring qilish 
nazarda tutilgan.

Ko‘rsatilgan bozor xizmatlari umumiy hajmi o‘sishiga moliyaviy xizmatlar (24,5 %ga; umumiy o‘sishga 4,1 
foiz band hissa qo‘shdi), transport xizmatlari (13,4 %ga; 2,5 f.b.), savdo xizmatlari (13,0 %ga; 2,4 f.b.), yashash 
va ovqatlanish xizmatlari (8,8 %ga; 1,8 f.b.), aloqa va axborotlashtirish xizmatlari (19,6 %ga; 1,3 f.b.), boshqa 
xizmatlar (12,9 %ga; 0,6 f.b.), sog‘liqni saqlash sohasidagi xizmatlar (15,4 %ga; 0,3 f.b.), shuningdek ko‘chmas 
mulk bilan bog‘liq xizmatlar (11,4 %ga; 0,3 f.b.) va ta’lim sohasidagi xizmatlar (6,8 %ga; 0,3 f.b.) o‘sishi asosiy 
omil bo‘lib xizmat qildi (1-rasm) [10].

Ijara xizmatlari (19,4 %ga), me’morchilik sohasidagi xizmatlar (14,6 %ga), kompyuter va maishiy tovarlarni 
ta’mirlash xizmatlari (12,4 %ga), shuningdek shaxsiy xizmatlar (11,6 %ga) o‘sib, umumiy o‘sishga 0,8 foiz band 
miqdorida ijobiy ta’sir ko‘rsatdi.

2025-yilning yanvar-oktabr oylarida iqtisodiy faoliyat turlari bo‘yicha ko‘rsatilgan bozor xizmatlari tarkibida 
yashash va ovqatlanish xizmatlari 20,4 %ni xizmatlari 18,4 %, savdo xizmatlari 17,3 %, moliyaviy xizmatlar 17,0 
%, aloqa va axborotlashtirish xizmatlari 7,5 %, taʼlim sohasidagi xizmatlar esa 3,7 % ulushni egalladi. 2025-yilning 
tahlil qilinayotgan davrida aloqa va axborotlashtirish xizmatlari hajmi 61 505,0 mlrd so‘mni tashkil etdi.

1-rasm. Xizmatlar sohasining asosiy turlari bo‘yicha ko‘rsatkichlari (mlrd.soʻm)

Mazkur tarmoqdagi eng katta ulushni kompyuter dasturlashtirish xizmatlari (40,6 %) egalladi. Bu sohada 
dasturlashtirishning yuqori ulushi yangi AT-klaster paydo boʻlayotganini koʻrsatadi. U qoʻshimcha ish oʻrinlari 
yaratadi va eksport imkoniyatlarini oshiradi, ayniqsa autsorsing va dasturiy taʼminot ishlab chiqishda hissa 
qoʻshadi (2-rasm) [10].

2-rasm. Aloqa va axborotlashtirish xizmatlarining turlari bo‘yicha hajmi, mlrd so‘m.

Globallashayotgan va raqamlashayotgan dunyo sharoitida aksariyat ekspertlar matbuotning kuchini 
birinchi o‘rinda deb hisoblaydilar. Tilshunoslik, adabiyot, statistika va siyosatga asoslanib, jurnalistlar so‘zlarni 
mohirona qo‘llab, xalq va uning ongiga yetarli darajada kuchli ta’sir ko‘rsata oladilar. Buning sababi shundaki, 
odamlar uchun so‘z erkinligining kuchi hokimiyat kuchidan ham ustun bo‘lishi mumkin.

Ammo yuqoridagi ko‘rsatkichlarni sifat jihatdan ham oshirib borish, ommaviy axborot vositalariga yanada 
qulay shart-sharoit yaratish va ularni kuchli huquqiy himoya bilan ta’minlash zarur. Yangilangan Konstitutsiyada 
ommaviy axborot vositalariga oid bo‘limda, ularning yanada ishonchli va samarali faoliyat yuritishi uchun hozirgi 
zamon talablariga mos ravishda zarur bo‘lgan o‘zgartish va qo‘shimchalar o‘z aksini topgan.

Shuni ham alohida ta’kidlash lozimki, Prezidentimiz Shavkat Mirziyoyev ko‘pchilik tomonidan ommaviy 
axborot vositalarini “yopish” taklifi bildirilgani haqida shunday deganlar: “To‘g‘ri, menga bunday sharoitda 
ishlash qiyinroq. Ko‘pchilik menga ommaviy axborot vositalarini yopishni taklif qilmoqda, lekin men buni hech 
qachon qilmayman. Men har kuni internetni o‘qiyman. Hamma kim qanday gapirganini, vaqtim bo‘lishi bilan, 
qo‘limga qalam olib yozib boraman. 10 ta fikrdan 9 tasi to‘g‘ri bo‘lib chiqadi”, deya ta’kidlagan davlat rahbari [5].

Konstitutsiyamizning 81-moddasida ommaviy axborot vositalari taqdim etadigan axborotning ishonchliligi 
uchun javobgar ekani belgilangan. Shuningdek, 82-moddaga ko‘ra, sensuraga yo‘l qo‘yilmaydi. Bu esa 
O‘zbekiston Respublikasida ommaviy axborot vositalarining erkinligini, shu bilan birga ularning mas’uliyatini 
ham anglatadi. Axborot bugungi kunda taraqqiyotga eltuvchi muhim omillardan biriga aylanib ulgurgan [8].

Ayni paytda shuni ham qayd etish kerakki, bu huquq – boshqa inson huquqlari kabi – ayrim hollarda 
cheklanishi mumkin. OAVni cheklash faqat qonunda belgilangan tartibda amalga oshiriladi. Masalan, davlat 
siri bilan bog‘liq ma’lumotlarni tarqatish, inson sha’ni va qadr-qimmatini kamsituvchi materiallarni e’lon qilish 
holatlarida OAV faoliyati cheklanishi mumkin. Ommaviy axborot vositalari va jurnalistlarning huquqlari davlat 
tomonidan himoya qilinadi. Bugungi kunda OAVga berilayotgan erkinlik va demokratiyaning mustahkamlanishi 
jamiyat taraqqiyotining muhim omilidir.

Mening fikrimcha, ommaviy axborot vositalari qanchalik erkin bo‘lsa, demokratiya ham shunchalik yorqin 
bo‘ladi. Ommaviy axborot vositalarini demokratiyaning “yoqilg‘isi”ga qiyoslash mumkin. O‘zbekistonda OAV 
fuqarolik jamiyati institutlari tizimi va uni shakllantirishda, davlat va jamiyat qurilishi sohasidagi keng qamrovli 
demokratik o‘zgarishlarni amalga oshirish hamda oshkoralikni ta’minlashda muhim o‘rin tutadi.

Ommaviy axborot vositalari to‘g‘risida alohida qonun mavjud bo‘lib, mamlakatimizda OAV faoliyatini 
tartibga soladigan va xalqaro normalarga javob beradigan mustahkam qonunchilik bazasi yaratilgan. Buni 
O‘zbekiston Respublikasining 1997-yilda qabul qilingan “Ommaviy axborot vositalari to‘g‘risida”gi, shuningdek 
“Jurnalistlik faoliyatini himoya qilish to‘g‘risida”gi qonunlari misolida ko‘rishimiz mumkin. Mazkur hujjatlarning 
asosiy maqsadi – ommaviy axborot vositalari faoliyati sohasidagi munosabatlarni tartibga solishdan iborat.

Bundan tashqari, O‘zbekiston Respublikasi Prezidentining 2022-yil 28-yanvardagi PF-60-son Farmoni 
bilan tasdiqlangan 2022-2026-yillarga mo‘ljallangan “Yangi O‘zbekistonning taraqqiyot strategiyasi”ni amalga 
oshirish choralari doirasida OAVning qonuniy manfaatlarini himoya qilishni kuchaytirish, ularning faoliyatini 
qo‘llab-quvvatlash, kadrlar salohiyatini va raqobatbardoshligini oshirish, jurnalistika sohasini rivojlantirishga 
alohida e’tibor qaratilgan. So‘nggi yillarda O‘zbekiston OAV davlat hokimiyati va boshqaruvi organlari faoliyati 
ustidan jamoat nazoratini amalga oshirish bo‘yicha o‘z vazifalarini faol bajarmoqda. Ular mamlakatimizda 
haqiqiy “to‘rtinchi hokimiyat”ga aylanib bormoqda [7].

Bugungi kunda O‘zbekiston Markaziy Osiyoda, shu jumladan mintaqaviy axborot makonida yetakchi 
davlatlardan biri hisoblanadi. Ta’kidlash joizki, hozir gazeta, radio, televideniye kabi an’anaviy ommaviy axborot 
vositalari bilan bir qatorda davlat va fuqarolar uchun katta imkoniyat yaratayotgan axborot almashishning yangi 
shakllari paydo bo‘lmoqda. Masalan, OAVning hukumat bilan o‘zaro hamkorligi jadal rivojlanib bormoqda. 
Demokratik muloqot orqali murosaga kelish va o‘zaro anglashuvga erishish mumkin.

Albatta, ommaviy axborot vositalarining salbiy tomoni ham mavjud. Berilayotgan axborotning qanchalik 
to‘g‘ri va ishonchli ekani juda muhim. Barchamizga ma’lumki, rivojlangan davlatlarda ommaviy axborot 
vositalarining asosiy mavzusi – siyosatdir. Hukumat keskin tanqid ostiga olingan taqdirda ham, xalq bunday 
axborotga emotsiyalarga berilmay, tanqidiy yondashgan holda munosabat bildiradi.

X U L O S A  V A  T A K L I F L A R . 
Axborotdan, yuqorida aytib o‘tganimdek, foydalanish erkinligi – ayniqsa u jamiyat xavfsizligi, odamlarning 

sha’ni va qadr-qimmati kabi tushunchalarga daxl qilsa – mutlaq bo‘lishi mumkin emas. Bunday holatlarda 
cheklovlarsiz biror maqsadga erishish imkonsiz. Inson huquqlari va asosiy erkinliklarini himoya qilish to‘g‘risidagi 
1953-yilda qabul qilingan Yevropa konvensiyasiga binoan, milliy xavfsizlik, hududiy yaxlitlik yoki jamoat tartibini 
ta’minlash, sog‘liq va axloqni muhofaza qilish, shaxsning obro‘sini yoki boshqa huquqlarini himoya qilish, maxfiy 
yo‘l bilan olingan axborot tarqatilishining oldini olish hamda odil sudlovning xolisligi va nufuzini ta’minlash 
maqsadida so‘z erkinligi cheklanishi mumkin.

Ommaviy axborot vositalarining o‘rni O‘zbekiston Respublikasida yetarlicha mavjud, deb hisoblayman. 
Kelajakda OAVni takomillashtirish uchun yetarli darajada bilim va malakaga ega bo‘lgan yosh, bilimli jurnalistlarni 
ishga qabul qilish, shuningdek OAV rivojiga turtki bo‘ladigan qonunlarni qabul qilish zarur, deb o‘ylayman.

Shuning uchun ham biz fikrni erkin bayon qila oladigan jamiyat qurmoqchi ekanmiz, birinchi navbatda 
ommaviy axborot vositalarining harakat doiralarini kengaytirish hamda ayrim cheklovlarni bekor qilish zarur, 
deb hisoblaymiz.

maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

